Að vera foreldri
Margir atvinnuleitandi foreldrar hafa nú upp á síðkastið varið meiri tíma með börnum sínum en áður og fjölskyldur fundið sér sameiginleg viðfangsefni, börn og foreldrar saman.  Kreppan gefur okkur því ýmis tækifæri í uppeldi barna sem þreyttir foreldrar gátu stundum átt erfitt með að nýta sér eftir langan vinnudag. Ef við lítum í kringum okkur geta leynst ævintýri í nærumhverfinu og góðar stundir krefjast oft ekki mikilla fjárútláta. Ég heyrði nýlega  Hrund Þórarinsdóttur djákna segja sögu af atvinnulausri móður sem ákvað að fara í sund með börnin og þegar heim var komið fór hún að baka með þeim. „Mamma ég elska kreppuna“ sagði barnið þá. Við aðrar aðstæður trúði annað barn kennara sínum fyrir því að það langaði að lemja Guð með spýtu. Þannig  geta raddir barna endurspeglað þann veruleika sem þau búa við hverju sinni. Nú í lok april eru tæplega 18 þúsund manns atvinnulausir hér á landi og rúm 10 þúsund börn koma frá heimilum þar sem annað foreldrið hefur misst vinnuna. Atvinnuleysi foreldra hefur vissulega áhrif á börnin sem eru mjög næm á líðan foreldra sinna.

Uppeldi barna hefur verið í brennidepli bæði fyrr og nú og foreldrar hafa í gegnum tíðina fengið misvísandi skilaboð bæði frá stjórnvöldum og fræðasamfélaginu um hvað foreldrum og börnum sé fyrir bestu. Á einum tíma er foreldrum sagt að það sé ekki magn tímans sem varið er með börnunum sem skipti máli heldur gæðin. Í annan stað er ofuráhersla lögð á að börnin þurfi meiri tíma með foreldrum sínum og auka þurfi samverutíma foreldra og barna.  Hver ríkisstjórn af annarri setur ný markmið og setur á stofn nýjar nefndir og aðgerðaráætlanir um málefni barna. 
Á undanförnum árum hefur hlutverk foreldra og kennara tekið miklum stakkaskiptum samfara ýmsum samfélagsbreytingum. Fjölskyldulíf, viðhorf til barna og viðurværi þeirra hefur breyst. Segja má að foreldrar á 21. öldinni standi frammi fyrir ýmsum skyldum og vanda sem þeir þekkja ekki úr eigin uppvexti og krefur þá um endurskoðun á ákveðnum gildum og forgangsröðun í daglegu lífi.  Sumir ganga svo langt að tala um að foreldrar þurfi beinlínis að alast upp að nýju  og að foreldrar þurfi stuðning við að aðlagast breyttum aðstæðum. Það breytir því þó ekki að börn þurfa fyrst og fremst ástúð og umhyggju foreldra sinna.  Þá koma líka fram áleitnar hugsanir um heilsufar og líðan foreldra. Sumir foreldrar finna mikla togstreitu milli þess að höndla sjálfan sig, standa sig vel í vinnunni eða í atvinnuleysinu og svo að sinna uppeldi barna sinna á sama tíma.  Allt þetta vekur upp spurningar um hvort við búum í barnvænu eða foreldravænu samfélagi og hvernig best er að slá skjaldborg um heimilin. 
Áleitnar spurningar um stofnanauppeldi og aukin vitund um takmarkanir stofnana samfélagsins til að mæta mikilvægum þörfum barna gera kröfu til að allir leggist á eitt um að styrkja foreldra í uppeldishlutverki sínu. Að eignast barn, koma því til manns og fá til þess viðhlítandi skilyrði, hljóta að vera mannréttindi og sjálfsögð réttindi foreldra. Alveg eins hljóta það að vera frumréttindi barna að eiga góða foreldra. Eitt er alveg ljóst að eins og kjarninn í trénu býr bernskan í okkur ævina á enda og sú mannrækt sem nauðsynleg er við uppbyggingu nýja Íslands þarf að taka mið af uppvaxtarskilyrðum barna. 
